
[E2v] Je vous remercy de bon cueur,

Ma niepce, faictes bonne chere.

Je vous donne m’amour entiere,

Je vous prometz Dieu et mon ame.

Venez avant, ma chere femme,

Allez passer vostre jeunesse

Avecques m’amye ma niepce,

Et vous me ferez grand plaisir.

La Duchesse

J’acompliray vostre desir

Et feray vostre volunté:

Sà, dame pleine de beaulté,

Venez dancer la basse dance.

La Dame

Rendre vous veulx obeyssance,

Ma dame, car c’est bien raison.

La Duchesse

Avez vous veu vostre mignon,

Le gentil galant Chevalier?

Dictes, ma Dame du Vergier,

Affaicté avez le chiennet

Dont vostre cas n’est pas trop net?

Je le vous dy priveement.

La Chastellaine

Je ne sçay quel affaictement

